
Gədəbəy qızıl-mis zavodunun fəaliyyətə başlaması ilə bağlı mərasimdə Prezident İlham Əliyevin nitqi

- Hörmətli xanımlar və cənablar, 

hörmətli qonaqlar, 

əziz dostlar! 

Bu gün çox əlamətdar bir gündür. Bu gün Azərbaycanda yeni sənaye sahəsi fəaliyyətə başlayır. Qızıl və mis emalı zavodunun fəaliyyətə başlaması, əslində yeni, böyük sənaye sahəsinin fəaliyyətə başlaması deməkdir. Bu çox əlamətdar hadisədir, çox böyük bir inkişafın təzahürüdür. Əminəm ki, bu sənayenin gələcəyi uğurlu olacaq və Azərbaycan tezliklə qızıl, mis istehsal edən, ixrac edən ölkəyə çevriləcəkdir. Bu zavodun fəaliyyətə başlamasının da böyük tarixi var. 

Əslində, hələ 1990-cı illərin ortalarında ulu öndər Heydər Əliyevin göstərişi və təşəbbüsü ilə Azərbaycanda qeyri-neft sektorunun inkişafı üçün praktiki addımlar atılmışdır. 1994-cü ildə “Əsrin müqaviləsi”nin bağlanması ilə Azərbaycana böyük həcmdə xarici investisiyalar qoyulmağa başlanmışdır. 1996-cı ildə “Şahdəniz” qaz yatağının işlənilməsi üzrə müqavilənin bağlanması bu investisiyaları bir neçə dəfə artırmışdır. Şübhə yoxdur ki, məhz bu addımların nəticəsində Azərbaycanı dünyada tanıdılar. Azərbaycanı sərmayə qoyuluşu baxımından etibarlı tərəfdaş kimi tanıdılar və məhz bunun nəticəsində 1997-ci ildə qızıl yatağı üzrə müqavilələr imzalanmışdır. Düzdür, o vaxtdan bu günə qədər çox işlər görülüb, ancaq çox vaxt da gedib. Bunun da təbii səbəbləri var. Çünki 1990-cı illərin sonunda dünya bazarında qızılın qiyməti kəskin şəkildə aşağı düşmüşdü və qızılın hasilatı üçün əlverişli şərait yox idi. 

Son illər ərzində dünya qızıl bazarı sabitləşəndən sonra artıq ilk dəfə olaraq biz Azərbaycanda qızıl istehsalına başlayırıq. İki il yarım bundan əvvəl mən burada olarkən hazırlıq işləri ilə tanış olmuşdum. Bu gün isə artıq tam sənaye sahəsi işə düşüb. Artıq Azərbaycanda həm qızıl filizinin daşınması, emal edilməsi və həm də son məhsula çevrilməsi prosesi baş verir. Bu, doğrudan da, böyük hadisədir. Azərbaycan iqtisadiyyatı üçün, gələcək iqtisadi inkişaf üçün çox mühüm bir addımdır. Bu, Azərbaycanda qeyri-neft sektorunun inkişafı üçün də çox böyük təkan verəcəkdir. Bildiyiniz kimi, qeyri-neft sektorunun inkişafı bizim üçün indi prioritet olan məsələdir və son illər ərzində regionların sosial-iqtisadi inkişafı Dövlət Proqramının uğurlu icrası nəticəsində Azərbaycanda qeyri-neft sektoru çox sürətlə inkişaf edibdir. Biz iqtisadiyyatı şaxələndirə bilmişik. Bizim iqtisadiyyatımız artıq təkcə neft-qaz hasilatından asılı deyil və bunun ən gözəl nümunəsi bu ilin birinci rübünə aid iqtisadi göstəricilərdir. 

Dünyanı bürümüş maliyyə və iqtisadi böhran, düzdür, Azərbaycana da təsir etmişdir, amma minimum dərəcədə. Baxmayaraq ki, dünya iqtisadiyyatı tənəzzülə uğrayır, birinci rübdə qeyri-neft sektorumuz, iqtisadiyyatın bu sektoru 13,7 faiz artmışdır. Yəni bu, məhz ölkədə aparılan düşünülmüş iqtisadi islahatlar nəticəsində mümkün olmuşdur. Biz enerji təhlükəsizliyimizi təmin edə bilmişik. Ərzaq təhlükəsizliyimizi təmin edə bilmişik və beləliklə, ölkənin dayanıqlı, uzunmüddətli inkişafı üçün bütün əsaslar yaradılıbdır. 

Bu gün yeni sənaye sahəsinin işə düşməsi, sadəcə olaraq bu vaxta qədər görülmüş işlərin nəticəsində mümkün olmuşdur. Beləliklə, Azərbaycanda həm yeni istehsal sahəsi işə başlayır, yeni iş yerləri açılır, yüzlərlə, minlərlə iş yerləri açılacaqdır, həm də regionların, xüsusilə bu Qərb regionunun inkişafı üçün gözəl imkanlar yaradılacaqdır.

Bu hadisə bir daha onu göstərir ki, Azərbaycan xarici sərmayədarlar üçün cəlbedici ölkədir. Belə olmasaydı, Azərbaycana böyük həcmdə investisiyalar qoyulmazdı. Azərbaycanda bütövlükdə çox gözəl investisiya mühiti var və bu kontrakt, 1997-ci ildə qızıl yataqları üzrə imzalanmış kontrakt, demək olar ki, neft kontraktlarına çox oxşayır. Yəni, bu kontrakt o əsasda hazırlanmışdı. 

İnvestisiya qoyuluşu Azərbaycanda ildən-ilə artır. Bu gün, artıq bir neçə ildir ki, daxili investisiyalar xarici investisiyaları üstələyir və daxili investisiyaların tərkibində dövlət sərmayələri əksəriyyət təşkil edir. Azərbaycan dövləti infrastruktur layihələrinə çox böyük vəsait ayırıbdır və bu uğurlu proses davam edir. Dünən bölgədə ən böyük su anbarının tikintisi başlanmışdır. Şəmkirçay su anbarının təməl daşı qoyulmuşdur. Sırf dövlət tərəfindən maliyyələşdiriləcək bu layihə əminəm ki, 3-4 ilə tamamlanacaqdır. İlkin hesablamalara görə, qoyulacaq vəsaitin həcmi 400 milyon manatdır və bu illər ərzində minlərlə yeni iş yeri açılacaqdır. Şəmkirçay su anbarı və elektrik stansiyası istifadəyə veriləndən sonra həm ucuz elektrik enerjisi əldə ediləcək, eyni zamanda, on minlərlə suvarılmayan yeni torpaqlara su veriləcəkdir. Şəmkir, Göygöl, Samux və Gədəbəy rayonlarının ərazisində suvarma məsələləri öz həllini tapacaqdır. Bu da özlüyündə yeni əkin sahələrinin işə düşməsinə gətirib çıxaracaq, kənd təsərrüfatı istehsalı artacaq, beləliklə, biz öz ərzaq təhlükəsizliyimizi daha çox təmin edəcəyik, daha çox kənd təsərrüfatı məhsulları ixrac edəcəyik. Bax, Azərbaycanın iqtisadiyyatı bu cür inkişaf edir. Neft strategiyamız çox uğurla icra edilir, qeyri-neft sektoru inkişaf edir, dövlət qeyri-neft sektorunu dəstəkləmək üçün maliyyə yardımını da özəl qurumlara edir. Bu il sahibkarlara 130 milyon dollar həcmində güzəştli şərtlərlə kreditlər veriləcəkdir. Bu vaxta qədər verilmiş kreditlər də qayıtmağa başlayıb və qayıdan o vəsait yenidən Azərbaycan iqtisadiyyatına yatırılır. Nəhəng infrastruktur layihələri bölgələrin abadlaşmasına gətirib çıxarır. 

Bir sözlə, bizim iqtisadiyyatımız artıq bölgədə bir nümunə ola bilər. Söhbət təkcə iqtisadi göstəricilərdən getmir. Düzdür, son beş il ərzində iqtisadiyyatımız 2,6 dəfə artıbdır. Dünya miqyasında bu, görünməmiş nəticədir. 750 mindən çox yeni iş yerinin açılması, demək olar ki, Azərbaycanda işsizlik kimi böyük bəlanın aradan götürülməsinə xidmət göstərib. Yoxsulluğun 49 faizdən 13 faizə düşməsi də məhz aparılan iqtisadi islahatların nəticəsidir. Bu gün Azərbaycan özünü tam şəkildə təmin edən ölkədir. Bizim böyük valyuta ehtiyatlarımız var, bizim uğurlu neft strategiyamızın icrası nəticəsində artıq neft və qaz hasilatı nəinki ölkə tələbatını ödəyir, eyni zamanda, qitə miqyasında öz əhəmiyyətini artırır. Qeyri-neft sektorunun inkişafı yüz minlərlə yeni iş yerinin açılmasına gətirib çıxarıbdır.

Azərbaycanın uğurlu iqtisadi inkişafı əlbəttə ki, potensial investorlara da çox böyük siqnaldır və əgər belə olmasaydı, investorlar başqa yerlərdə işlər görərdilər. Azərbaycanda mövcud olan ictimai-siyasi sabitlik və vətəndaş həmrəyliyi, vətəndaş birliyi də bütün bu işlərə təkan verir. Bax, bizim ölkəmiz bu cür inkişaf edir. Həm siyasi islahatların, həm iqtisadi islahatların, - investisiyaların qoyuluşu üçün Azərbaycan öz sözünü deyir, - davam etdirilməsi bizi daha da böyük nəticələrə gətirib çıxaracaqdır. Çünki Azərbaycanın potensialı çox böyükdür. Həm insani potensial, həm iqtisadi, həm təbii sərvətlərimizlə zəngin olmağımız ölkəmizin gələcəyini təmin edəcəkdir. Ona görə bu qızıl-mis emalı zavodunun əhəmiyyəti çox böyükdür və bu zavodun fəaliyyətə başlamasının tarixi də çox maraqlıdır. Bu tarix demək olar ki, Azərbaycanda islahatların aparılmasının tarixinə bərabərdir. Bu tarix çox vacibdir və gələcək fəaliyyət üçün də əsasdır. 

Mən zavodun fəaliyyətinə uğurlar arzulayıram. İnvestisiya gətirən şirkətlərə də öz minnətdarlığımı bildirmək istəyirəm. Çünki bu böyük sərmayələr bu sahəyə qoyulacaqdır. Bu sərmayə Azərbaycana qoyulur. Bu investisiyalar Azərbaycan iqtisadiyyatına qoyulur və əlbəttə ki, bu investisiyaları qoyanlar mənfəət götürəcəklər. Azərbaycan dövləti xeyir götürəcək, yeni istehsal sahələri açılacaq, orada işləyən insanlar, Gədəbəy rayonunda yaşayan vətəndaşlar – biz hamımız bu zavodun fəaliyyətindən səmərə görəcəyik. 

Gədəbəy rayonunun inkişafı üçün də bunun böyük əhəmiyyəti var. Gədəbəy rayonunun inkişafı ilə əlaqədar əməli tədbirlər görülübdür. Mən iki il yarım bundan əvvəl Gədəbəydə olmuşdum, vəziyyətlə tanış olmuşdum, müvafiq göstərişlər vermişdim. O cümlədən Gədəbəyə yeni yolun salınması məsələsi də qoyuldu və bu gün gördüm ki, yol vaxtında və keyfiyyətli tikilibdir. Bütövlükdə rayonun inkişafı üçün burada gözəl təbiətin mövcudluğu əlbəttə ki, əlavə şərait yaradır. Burada turizm imkanlarından geniş istifadə edilməlidir. Kənd təsərrüfatı sahəsində daha böyük işlər görülməlidir. Bütövlükdə rayonun abadlıq-quruculuq işlərinə böyük diqqət göstərilir və bu diqqət növbəti illərdə də göstəriləcəkdir. 

Bir sözlə, mən bu zavodun fəaliyyətə başlamasına bax, bu nöqteyi-nəzərdən yanaşıram. Bu zavodun fəaliyyətə başlaması, əslində, Azərbaycanda iqtisadi siyasətin təzahürüdür və iqtisadi prioritetlərimizin bütün elementləri burada mövcuddur. Xarici sərmayələr, Azərbaycanın buna hazır olması və çox gözəl şəraitin mövcudluğu, regionların sosial-iqtisadi inkişafı Dövlət Proqramının mövcudluğu və bu zavod da bu proqrama tam uyğundur, eyni zamanda yeni iş yerlərinin açılması, bunu da burada görürük. Qeyri-neft sektorunun genişlənməsi – bu zavod bunu da təcəssüm etdirir. Yəni, bu zavodun, bir daha demək istəyirəm ki, çox böyük əhəmiyyəti var, böyük mənası var və mən zavodun fəaliyyətinə uğurlar arzulayıram. Bütün Gədəbəy sakinlərinə işlərində uğurlar, cansağlığı və xoşbəxtlik arzulayıram. Sağ olun.

